SALUT

Koussala Ti Abazenguèlé 4:12 : Na salut ayèké na ya mbéni jo oko pèpé ; téti mbéni iri ayèké na gbè ti yayou pèpé, so ayèké na popo ti ajo, so ani lingbi ouara salut na ni.
Ahebreu 5:8-9 : Kamême Lo yèké Melèngué, Lo manda ti ma tèné na lègué ti yé so Lo hou pono da ; na téti a sala si Lo lingbi kouè,  Lo ga Jo ti mou salut ti là kouè là kouè na ala kouè so ama tèné ti Lo 
Jean 5:24 : Biani, biani Mbi tèné na i, jo so ama tèné ti Mbi na ama na bè na Lo so ato Mbi, jo so ayèké na fini ti là kouè là kouè, na lo si na mbanga pèpé. 

Ahebreu 9:28 : Tonga so Christ nga, téti Lo mou Lo mvéni lègué oko ti yo siokpari ti ajo mingui, fadé Lo ga lègué ossé ni, mais tèné ti siokpari pèpé, ti sau ala so ayèké kou Lo. 

Jean 3:18 : Jo so ama na bè na Lo, mbanga ati na li ti lo pèpé ; mais jo so ama na bè na Lo pèpé, mbanga ati na li ti lo aouè, téti lo ma na bè pèpé na iri ti Melèngué ti Nzapa guénguèlé oko. 

Aromain 12:12 : I douti na nguia na ya bèkou ; bè’ ti i a djia pèpé na ya yé ti pono ; i djia ti sambéla pèpé. 

Luc 16:10 : Jo so ayèké bè-tâ’-jo na yé kèté kèté, lo yèké bè-tâ’-jo na yé mingui mingui nga ; na jo so ayèké kirikiri na yé kèté kèté, lo yèké kirikiri na yé mingui nga. 

Luc 9:23 : Lo tèné na ala kouè, tonga na mbéni jo ayé ti ga na pèko ti mbi, alingbi lo kè télé ti lo mvéni, lo yo kèké ti croix ti lo la’ na la’, na log a na péko ti mbi. 

Marc 16:15 : Lo tèné na ala, i goué na sessé kouè, na i fa tèné ndjoni na ajo kouè. 

Luc 6:30-31 : Mo mou yé na ajo kouè so a hounda yé na ti ti mo, na tonga na jo a kamata yé na ti ti mo, mo hounda lo ti kiri yé so na mo pèpé. Yé so i yé ajo assala na i, i sala tonga so na ala nga. 

Matthieu 18:5 : Na jo so a kamata mbéni kété melèngué tonga so na iri ti mbi, lo kamata Mbi.   

PARDON
1 Jean 1:9 : Tonga na ani tèné ani yèké na siokpari pèpé, ani handa tèlé ti ani mvéni, na tèné-biani ayèké na ya ani pèpé. 

Ahebreu 8:12 : Téti fadé Mbi pardonné yé ti kirikiri ti al, na Mbi dabè Mbi na siokpari ti ala mbéni pèpé. 

A-Ephesien 4:32 : Na i sala ndjobè na popo ti i, na bè-ti-ndoyé, i pardonné yé na popo ti i, lèguéoko tonga na Nzapa apardonné i nga na ya Christ. 

Jean 20:23 : Ajo so i pardonné siokpari ti ala, a pardonné siokpari ti ala aouè ; ajo so i bata siokpari na li ti ala, siokpari ti ala angba na li ti ala. 

Luc 17:3-4 : I bata ndjoni. Tonga na ita ti mo assala siokpari, mo ndjingo na lo ; na tonga na lo changé bè ti lo, mo pardonné lo. Na tonga na lo sala yé ti sioni na mo lègué mbassambala na là oko, na lo kiri na mo lègué mbassambala, lo tèné, mbi changé bè ti mbi ; a lingbi mo pardonné lo. 

1 Jean 3:17 : Mais jo so ayèké na yé ti sessé so, na lo ba ita ti lo so yé amanqué lo mingui, na bè ti lo akè ti mou yé na lo, ndoyé ti Nzapa adouti na ya lo tonga na gnè ?  

Ahebreu 12:14 : I gui lègué ti douti na siriri na ajo kouè, na i douti na bè-voulou, téti jo so ayèké na bè-voulou pèpé alingbi ba Seigneur pèpé. 

2 Timothee 2:15 : Mo gui lègué ngangou ti mou tèlé ti mo na Nzapa tonga na jo so alingbi na lé ti Lo, jo so ahinga koussala ni si kamela assala lo pèpé, jo so afa nda ti tèné-biani na lègué ni. 

Aphilippien 4:8 : Mbéni tèné ayèké, aïta, yé so ayèké biani, yé so ayèké yé ti voro, yé so ayèké mbilimbili, yé so ayèké na sioni kèté pèpé, yé so ayèké ndjoni, tèné so ayèké tèné ti ndjoni – tonga na ndjoyé na tèné ti merci ayèké da – i bi bè ti i na yé so. 

A-Ephesien 4:29 : I djia sio tèné assi guigui na yanga ti i pèpé, mais i sala ndjo tèné so alingbi kpingba jo na amou grâce na ala so ama tèné so. 

MBETI TI A JENDO TI NZAPA

Grâce na siriri aouou na ndo i mingui na lègué ti hinga Nzapa na Jésus Seigneur ti ani biani. Ngangou ti Lo, so ayèké  ti Nzapa, amou na ani yé kouè so alingbi téti fini ti ani na téti batango tèné ti Nzapa, na lègué ti gloire na ndjobè ti Lo mvéni. 
Na lègué so, Lo mou na ani jéndo ti Lo so nguèlé ni ayèké ngangou na ayèké kota mingui, si na lègué ti jéndo so i lingbi ga afo Nzapa, téti i kpè yé ti fouti so ayèké na sessé so na lègué ti nzala ti tèlé. 
1 Pierre 1:2-4

2 Acorinthien 10:5 : Ani kinda yé ti bibè, na kota yé kouè so aya ala mvéni ti kè tèné ti hingango Nzapa, na ani sala si bibè kouè ti jo aga mgba ti ma Christ. 

1 Acorinthien 13:3-7 : Na tonga na mbi mou yé ti mbi kouè ti mou kobè na aouanzinga, na tonga na mbi mou tèlé ti mbi na ajo ti zo na oua, mais ndoyé ayèké na mbi pèpé, mbi ouara yé da pèpé. Ndoyé anzè fadé pèpé, na assala bè ndjoni ; bè’ assala ndoyé pèpé ; ndoyé assala baba pèpé ; ndoyé ayèké na bè’ kota pèpé ; ndoyé assala kirikiri pèpé, ndoyé agui yé ti lo mvéni pèpé, bè’ ti ndoyé asso’ fadé pèpé, ndoyé a diko sioyé pèpé ; ndoyé aouara nguia na yé ti kirikiri pèpé, mais ndoyé aoura nguia na tèné biani ; ndoyé agbo ngangou na ya tèné kouè, ndoyé a ma tèné kouè na bè’ ti lo, ndoyé a kou yé kouè, ndoyé a douti kpo na ya yé kouè. 

Aromain 14:13 : Tonga so a lingbi ani fa’ mbanga na li ti aita ti ani mbéni pèpé ; mis a ho so, alingbi i fa’ mbanga tonga so – jo oko adjia yé so jo a pika guèré ti lo da, ouala mbéni yé so assala si jo a ti’, na lègué ti ita ti lo pèpé. 
Aromain 12:12 : I douti na nguia na ya bèkou; bè’ ti i a djia pèpé na ya yé ti pono ; i djia ti sambéla pèpé 

Jean 3:16 : Téti Nzapa a ndoyé sessé so tonga so, Lo mou Melèngué ti Lo guènguélé oko, si jo so ama na bè na Lo alingbi koui pèpé, mais lo yèké na fini ti là kouè là kouè. 

Aromain 6:23 : Téti fouta ti siokpari ayèké koui ; mais matabissi ti Nzapa ayèké fini ti là kouè là kouè na ya Christ Jésus Seigneur ti ani. 

2 Acorinthien 5:17 : Tonga so, tonga na mbéni jo ayèké na ya Christ, lo yèké création ti fini. Yé ti guiriri aho aouè ; ba, fini yé assi aouè. 

Apocalypse 3:20 : Ba, Mbi louti na yanga da’, Mbi golo ; tonga na mbéni jo ama yanga ti Mbi na lo lounguela yanga ti da’ ni, fadé Mbi li na ya ni na lo, Mbit è kobè na lo, na fadé lot è na Mbi. 

Jean 14:6 : Jésus atèné na lo, Mbi yèké lègué, na Tèné-biani na Fini. Mbéni jo aga na Baba pèpé, gui na lègué ti Mbi. 

Aromain 10:9 : Tonga na mo tèné na guigui na yanga ti mo so Jésus ayèké Seigneur, na tonga na mo ma nabè ti mo so Nzapa aya Lo na popo ti aouakinda, fadé mo ouara salut.  

OUANGO TI KPINGBA MABE
Josue 1:9 : A yèké Mbi so acommandé mo pèpé? Gbo ngangou, na bè ti mo akpingba da ; djia mbito assala mo pèpé, na djia yé ayingui mo pèpé ; téti l’Eternel Nzapa ti mo ayèké na mo na ndo kouè so mo goué. 

Ahebreu 13:5-6 : I djia ndoyé ti nguinza assala i pèpé, alingbi bè ti i douti ndjoni na yé so ayèké na i, téti Nzapa atèné, fadé Mbi djia ti sala na mo pèpé, na Mbi djia mo la’ oko pèpé. Tonga so ani lingbi tèné na mbito pèpé, Seigneur ayèké Jo ti sala na mbi, fadé mbito assala mbi pèpé ; jo alingbi sala gnè na mbi ? 

Matthieu 19:26 : Mais Jésus aba ala mingui, Lo tèné na ala, Ajo alingbi sala yé so pèpé, mais Nzapa alingbi sala yé kouè. 

Esaie 40:31 : Mais ajo so akou l’Eternel, fadé ala kiri ala ouara ngangou ; fadé ala ma’ na ndouzou na kpangbi tonga na angoualo ; fadé ala tambela, mais ngangou ti ala aouè pèpé. 

2 Acorinthien 10:4 : Téti yé ti bira so ani sala bira na ni ayèké ti mi-tèlé pèpé, mais yé ti bira so ayèké na ngangou ti Nzapa ti fa’ ngbada ti bira. 

Jean 16:33 : Mbi tèné yé so na i, si i lingbi ouara siriri na ya mbi. Fadé yé ti voundou assala i na sessé so, mais bè ti i a douti ndjoni, téti Mbi ho sessé so na ngangou aouè. 

Psaume 44:8 : Mais Mo sau ani na titi aouato ti ani, na Mo bi kamela na lè ti ala so akè ani. 

Jacques 4:7 : Tonga so i ma Nzapa, mais i kè djabalo, na fadé lo kpè i. 

Psaume 34:18 : Ajo ti mbilimbili atoto, na l’Eternel ama ala, na Lo dji ala na ya yé ti voundou ti ala kouè. 

Apocalypse 3:21 : Jo so aho na ngangou, fadé Mbi mou na lo lègué ti douti na Mbi na trône ti Mbi, lèguéoko tonga na Mbi ho na ngangou guiriri, si Mbi douti na Baba ti Mbi na trône ti Lo. 

Apocalypse 2:26 : Jo so aho na ngangou, na lo so abata koussala ti Mbi juska na nda ni, fadé Mbi mou na lo ngangou ti commandé aGentil. 
TI OUARA SAVA

Esaie 53:5 : Mais, a kpo Lo téti kèngo-ndia ti ani, A mboko tèlé ti Lo mbanga ti sioyé ti ani ; na lègué ti pika so Lo ouara, ani ouara siriri ; na lègué ti pika ti Lo, ani ga ndjoni. 

1 Pierre 2:24 : Lo yo siokpari ti ani na tèlé ti Lo mvéni na kèké, si ani so akoui aouè ti djia siokpari, ani lingbi ngba na fini ti sala mbilimbili, na lègué ti ka ti Lo, ani ga ndjoni. 

Psaume 103:2-3 : O âme ti mbi, sala tèné ndjoni na l’Eternel, na mo glissa pèpé yé ti ndjoni ti Lo kouè, Lo so apardonné sioyé kouè ti mo, Lo so assala si kobéla ti mo kouè aga ndjoni. 

Koussala Ti Abazengèlé 10:38 : Na i hinga lègué so Nzapa assa Yingo Voulou na ngangou na ndo Jésus ti Nazareth ; Lo so agoué na ndo ndé ndé ti sala ndjoni, na ti dji ala kouè so djabalo assala ala na ngba, téti Nzapa ayèké na Lo. 

Marc 11 :24 : Tonga so Mbi tèné na i, yé kouè so i hounda na lègué ti sambela, a lingbi i ma na bè ti i so i ouara yé ni aouè, na fadé yé ni aga ti i. 

Luc 8:48 : Jésus atèné na Lo, Melèngué-ouali, mabè ti mo assala si mo ga ndjoni ; mo goué na siriri. 

Jacques 5:14-15 : Mbéni jo na popo ti i ayèké na kobelé ? A lingbi lo rir a-ancien ti église, na a lingbi ala sambela na tèlé ti lo, ala sa mafouta na ndo lo na iri ti Seigneur, na fadé sambela ti mabè assu jo ti kobela so, na fadé Seigneur aya lo, na tonga na lo sala siokpari aouè, fadé A pardonné siokpari ti lo. 

Luc 9:1-2 : Jésus aïri adisciple ti Lo balioko na ndoni assé, Lo mou na ala ngangou na yanga ti commandé ayingo sioni kouè, na ti lounguela kobela. Lo to ala ti fa tèné ti royaume ti Nzapa, na ti lounguéla kobela ti ajo. 

Jean 14:12 : Biani, biani, Mbi tèné na i, jo so ama na bè na Mbi, koussala so Mbi sala, fadé lo sala koussala tonga so nga ; na fadé lo sala koussala kota aho so, téti Mbi goué na Baba. 

Aproverbe 3:7-8 : Mo ba mo mvéni tonga na ouandara pèpé, kpè mbito ti l’Eternel, na mo djia lègué ti sioyé ; yé so assala si tèlé ti mo aga ndjoni. Na a sala si bio ti mo akpingba. 

DOUTI TI AOUMABE

Jean 13:34-35 : Mbi mou na i fini commandement, i ndoyé tèlé ti i na popo ti i ; lèguéoko tonga na Mbi ndoyé i, a lingbi i ndoyé tèlé ti i na popo ti i nga. Na lègué so, fadé ajo kouè ahinga i yèké adisciple ti Mbi, tonga na i ndoyé tèlé ti i na popo ti i. 

Jacques 4:17 : Tonga so, jo so ahinga lègué ti sala ndjoni na lo sala pèpè, jo so assala siokpari. 

1 Pierre 2:12 : I tambela mbilimbili na popo ti aGentil, si tonga na ala sala tèné ti kè i tonga na ajo ti sala sioni, ala lingbi mou gloire na Nzapa, na la’ ni so Lo ga ti ba ala, téti ala ba ndjo koussala ti i aouè. 

Matthieu 5:44 : Mais Mbi tèné na i, i ndoyé aouato ti i, na i sambela téti ajo so assala ngangou na i.  

Jeremie 29:11 : L’Eternel a tèné, Mbi hinga bibè ti Mbi téti i so Mbi bibè ti Mbi da, bibè ti siriri, mais ti sioni pèpé, ti mou na i bèkou téti la’ti ndani. 

Matthieu 6:33 : Mais i gui royaume ti Nzapa na mbilimbili ti Lo kodjoni, na fadé a mou yé so kouè na i nga. 

Marc 11:25-26 : Tonga na i louti ti sambéla, na bè ti i asso na mbéni jo, pardonné lo ; tonga so Baba ti si so ayèké na yayou alingbi pardonné siokpari ti i. Mais tonga na i pardonné mbéni jo pèpé, fadé Baba ti i so ayèké na yayou apardonné siokpari ti i nga pèpé. 

Esaie 43:25 : Mbi, Mbi yèké Lo so ambo kèngo-ndia ti mo tèné ti iri ti Mbi mvéni ; fadé Mbi dabè Mbi na siokpari ti mo mbéni pèpé. 

Esaie 44:22 : Mbi mbo’ kéngo-ndia ti mo tonga na mbînda ti lè-ndouzou, na siokpari ti mo tonga na mbînda ; mo kiri na Mbi téti Mbi ton’ mo aouè. 

Matthieu 26:28 : Téti so ayèké mèné ti Mbi, mèné ti mbèlé so assa na sessé téti ajo mingui téti pardon ti siokpari. 

2 Chronique 7:14 : Tonga na ajo ti Mbi, so a di iri ti Mbi na li ti ala, assala ala mvéni kèté, na ala sambela, na ala gui lè ti Mbi, na ala djia sio lègué ti ala, tonga so, na yayou, fadé Mbi ma ala, na Mbi pardonné siokpari ti ala, na Mbi sala si sessé ti ala aga ndjoni. 

SONGO BENDA

1 Jean 5:4-5 : Téti yé kouè so Nzapa adou aho sessé so na ngangou ayèké mabè ti ani. Jo gnè aho sessé so na ngangou ? Ayékè lo so ama na bè so Jésus ayékè Melèngué Ti Nzapa. 

Luc 10:19 : Ba, Mbi mou ngangou na i ti do angbo’ na apalakongo na gbè ti guèlé ti i, na ti ho ngangou kouè ti ouato-sioni ; na fadé yé oko assala ngangou na i pèpé. 

1 Jean 4:4 : I yékè ti Nzapa, akèté melèngué, na i ho ala na ngangou aouè, téti Lo so ayèké na ya i ayèké kota aho lo so ayèké na sessé so. 

Aromain 8:37 : Mais, na lèngué ti Lo so andoyé ani, ani ho yé so kouè na ngangou. 

2 Acorinthien 2:14 : Mais merci na Nzapa, Lo so afa lègué na ani ti ho yé na ngangou la’ kouè na ya Christ, na Lo sa ndjo fian ti hingango Lo na ndo kouè na lègué ti ani. 

1 Acorinthien 15:57 : Mais merci na Nzapa, Lo so assala si ani ho koui na ngangou na ya Seigneur ti ani Jésus-Christ ! 

Aphilippien 4:19 : Na fadé Nzapa ti mbi amou na i yé kouè so amanqué i, na lègué ti mossoro ti Lo na gloire ti Lo na ya Christ Jésus. 

Agalate 6:9 : A lingbi bè ti ani anzé pèpé na salango koussala ti ndjoni ; téti na ngoy so alingbi, fadé ani fa’ lèngo ni ti ndjoni, tonga na bè ti ani anzè pèpé. 

2 Acorinthien 9:8 : Na Nzapa alingbi sala si yé kouè ti ndjoni aouou na i, si là kouè i yèké na yé so alingbi na i, na i yèké na yé mingui ti sala na koussala kouè ti ndjoni. 

Esaie 41:10 : Djia mbito assala mo pèpé téti Mbi yèké na mo ; na djia yé ayingui mo pèpé, téti Mbi yèké Nzapa ti mo ; fadé Mbi sala si mo kpingba ; biani, fadé Mbi sala na mo ; biani, fadé Mbi bata mo na ti ti Mbi ti koti ti mbilimbili. 

1 Corinthien 15:58 : Téti tèné so, aita ti mbi so mbi ndoyé i mingui, i douti kpo, I djia yé ayingui I pèpé, I ouou na koussala ti Seigneur là kouè, téti I hinga koussala ti I ayèké sèngué pèpé nay a Seigneur. 

Aromain 8:28 : Na ani hinga yé kouè abongbi ti sala ndjoni na ajo so andoyé Nzapa, ala so Lo iri ala na lègué ti yé so Lo yé. 
